
Република Македонија

МИНИСТЕРСТВОТО ЗА ПРАВДА

ПРЕДЛОГ НА

ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ЗАШТИТА НА УКАЖУВАЧИ
ПО СКРАТЕНА ПОСТАПКА

Скопје, декември 2017 година
ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за заштита на укажувачи, кој е донесен во ноeмври 2015 година, а кој стапи во сила во март 2016 година, се уредуваат заштитеното пријавување во јавниот и приватниот сектор, заради заштита на јавниот интерес, правата на укажувачите, како и постапувањето и должностите на институциите, односно правните лица во врска со заштитено пријавување и обезбедувањето заштита на укажувачите.

Венецијанската комисија на Совет на Европа, во март 2016 година, усвои мислење со кое упати забелешки и препораки по однос на Законот за заштита на укажувачи.

Во Извештајот за напредокот на Република Македонија за 2016 година, Европската комисија укажува дека се потребни значителни правни, институционални и практични подготовки за ефективна примена на Законот.
 
Изготвувањето предлог текст за измени на Законот за заштита на укажувачи, со цел усогласување на Законот со препораките на Венецијанската комисија и Европската комисија, е предвидено со Планот 3-6-9 на Владата на Република Македонија. 

За изготвувањето на текстот на Предлогот на законот, министерот за правда формираше работна група чиј претседавач е претставник од Министерството за правда, а членови во состав се претставници на судството, јавното обвинителство, Министерството за внатрешни работи, Министерството за правда, академската заедница, невладината организација Транспаренси Интернешнл - Македонија и приватниот сектор.  

 Во рамки на ЕУ финансираниот проект „Зајакнување на националните капацитети за борба против организираниот криминал и корупцијата“, од клучниот анти-корупциски експерт анагажиран во Проектот, обезбедено е мислење по однос на текстот на Предлогот на закон.  Во рамки на истиот Проект предвидени се активности за изготвување Стратегија за промоција на системот на заштитата на укажувачите.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ ЗАКОНОТ

Основна цел на предложениот закон е усогласување на Законот за заштита на укажувачи со препораките по однос на истиот дадени со Мислењето на Венецијанска комисија бр. 829/2015 од 15.03.2016 година, надминување на непрецизноста и обезбедување внатрешна усогласеност на законските одредби што ги уредуваат каналите за заштитено пријавување и заштитата на укажувачите.
Целта на носењето на овој закон е унапредување на легислативата со која се уредуваат каналите за заштитено пријавување и заштита на лицата (укажувачите) кои заради заштита на јавниот интерес пријавуваат незаконито и недозволиво постапување во јавниот и приватниот сектор, на начин утврден со закон.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлог-законот за изменување и дополнување на Законот за заштита на укажувачи предизвикува фискални импликации врз Буџетот на Република Македонија.

IV. ПРОЦЕНА НА ФИНАНСИСКИ СРЕДСТВА ПОТРЕБНИ ЗА СПРОВЕДУВАЊЕ НАЗАКОНОТ И НАЧИН НА НИВНО ОБЕЗБЕДУВАЊЕ КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон не е потребно обезбедување дополнителни финансиски средства од Буџетот на Република Македонија, ниту материјални обврски за одделни субјекти.
V. УСОГЛАСУВАЊЕ НА ПРЕДЛОГ-ЗАКОНОТ СО ПРАВОТО НА ЕВРОПСКАТА УНИЈА
                   /

VI. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА ЈАВНООБВИНИТЕЛСКА СЛУЖБА

Сооглед на тоа што се исполнети условите утврдени во членот 170 од Деловникотна Собранието на Република Македонија, односно предложениот закон не е од сложен и обемен карактер, се предлага овој закон да се донесе по скратена постапка.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА
ЗАКОНОТ ЗА ЗАШТИТА НА УКАЖУВАЧИ

Член 1

      Во Законот за заштита на укажувачи („Службен весник на Република  Македонија“ бр.196/15), во членот 1 по зборовите „заштитеното пријавување“, се додаваат зборовите „во јавниот и приватниот сектор, заради заштита на јавниот интерес “.

Член 2

      Во член 2 во ставот (1) по зборовите „е пријавување“ се додаваат зборовите „односно откривање“, а по зборовите „казниво“ се става запирка и се додава зборот„неетичко“.

      По ставот (3) се додаваат два нови става (4) и (5), кои гласат:
„(4) Под поимот институција во смисла на овој закон се подразбира орган на државната и локалната власт, друг државен орган основан согласно Уставот на Република Македонија и со закон, агенција, фонд, јавна установа или јавно претпријатие основано од Република Македонија или од општина, градот Скопје, и општина во градот Скопје, како и друга институција регистрирана како правно лице со доминантна или целосна сопственост на државата.
(5) Под поимот правно лице во смисла на овој закон се подразбира правно лице регистрирано во трговскиот регистар или регистарот на други правни лица кои ги води Централниот регистар на Република Македонија, а кое не е опфатено со поимот институција од ставот (4) на овој член.“

      Ставовите (4) и (5) стануваат ставови (6) и (7). 

Член 3

Во член 3 во ставот (1) зборовите „со добра намера и со разумно сомневање во вистинитоста на информациите во содржината на пријавата во времето на пријавувањето“ се заменуваат со зборовите „анонимно или доверливо, со  добра  намера и врз основа на разумно уверување во времето на пријавувањето дека информациите содржани во пријавата се вистинити. “
      Во ставот (3) зборовите „анонимност и доверливост, до степен и до момент до кои тој тоа го бара“ се заменуваат со зборот „доверливост“.
      Во ставот (4) зборот „анонимност“ се заменува со зборот „доверливост“.
Член 4

Во член 4 став (4) во алинејата 2 зборовите „бара да биде анонимен или пријавува доверливо“ се заменуваат со зборовите „пријавува анонимно или доверливо“.
Член 5

Во член 5 во ставот (3) зборовите „Органите, институциите“ се заменуваат со зборот „Институциите“, а зборовите „бара да биде анонимен или пријавува доверливо“ се заменуваат со зборовите „пријавува анонимно или доверливо“.
Во ставот (5) зборовите „органот на кого е доставена информацијата не е надлежен “ се заменуваат со  зборовите „институцијата односно правното лице до кое укажувачот ја доставил информацијата не е надлежно“, а зборот „пријавувачот“ се заменува со зборот „ укажувачот“.
Во ставот (6) зборот „пријавувачот“ се заменува со зборот „укажувачот“.
Ставот (7) се менува и гласи:

„Институцијата односно правното лице до кое укажувачот ја доставил пријавата е должно: 

-
на барање на укажувачот да му даде известување за текот и  дејствијата  кои  се  преземени  во  постапувањето по пријавата,  како  и  да  му  озвозможи  на укажувачот увид во списи на предметот, согласно закон;
-
по завршувањето на постапката, да го извести укажувачот кој е познат за исходот на постапувањето по пријавата, согласно закон. “
Ставот 8 се брише.
Член 6

Членот 6 се менува и гласи : 
„(1) Укажувачот може да врши заштитено пријавување и со правење јавно достапни информации доколку:

-  пријавувањето од членовите 4 и 5 од овој закон е оневозможено поради невоспоставенa процедура, односно постапка за прием на пријави согласно закон или 

- укажувачот во врска со извршеното заштитено пријавување согласно членовите 4 и 5 од овој закон не добие информација за преземени мерки во законски утврдениот рок или 

- не се преземени мерки или постои лесно препознатлива опасност од уништување на докази или прикривање одговорност (во натамошниот текст: заштитено јавно пријавување). 

(2) Укажувач кој  врши заштитено јавно пријавување не смее да ги прави јавно достапни:
       - личните податоци на субјектот кои не се од значење за заштитеното пријавување;

       - податоците односно информациите кои согласно закон се сметаат за класифицирани информации, согласно прописите за класифицирани информации, како и податоци односно информации со кои се загрозува водење на кривична, прекршочна или граѓанска постапка, доколку тоа е непосредно и лесно препознатливо;
        - податоците односно информации со чијашто јавна достапност се повредува или загрозува националната безбедност, одбраната на независноста или територијалниот интегритет на Република Македонија.
 (3) Укажувач кој ќе изврши пријавување со правење јавно достапни информации спротивно на одредбите од ставовите (1) и (2) на овој член, нема право на заштита која се обезбедува согласно одредбите од членовите 8, 9 и 10 од овој закон.“
Член 7

Во член 7 во ставот (1) по зборот „укажувач“ се додаваат зборовите „без негова согласност“, а по зборот „одлука“ се додаваат зборовите „кога е неопходно потребно за водење на постапка пред надлежен орган“.
Во ставот (2) на овој член зборовите „пријавувачот“ во вториот и четвртиот ред се заменуваат со зборовите „укажувачот“.
Ставот (4)  се менува и гласи:

„Овластеното лице за прием на пријави од укажувачи е должно во текот на примањето на информациите да го извести укажувачот дека неговиот идентитет може да биде откриен на надлежниот орган согласно ставот (1) на овој член, како и да го извести за мерките за заштита на учесникот во кривичната постапка.“
Ставот (5) се менува и гласи:

„За откривањето на идентитетот на укажувачот врз основа на донесена судска одлука согласно ставот (1) на овој член, овластеното лице за прием на пријави од укажувачи е должно да го извести укажувачот пред откривањето на идентитетот.“
Член 8

Во член 8 во ставот (1) по зборот „право“ се става запирка и се додавааат зборовите „при утврдување одговорност, санкција, престанок на работен однос,  суспензија на работно место, распоредување на друго работно место кое е понеповолно, дискриминација“.

Член 9

       Во член 10 став (2) во алинеја 1 зборот „укажување“ се заменува со зборовите „заштитено пријавување“.

Во алинеите 2, 3 и 4 по зборовите „повреда на право“ се додаваат зборовите „заради заштитено пријавување“.
       Во алинејата 5 по зборот „штета“ се додаваат зборовите „заради заштитено пријавување“. 
Член 10
Во член 15 ставот (2) се менува и гласи :
„Државната комисија за спречување на корупцијата е должнa до Собранието на Република Македонија да достави годишен извештај за примени пријави од укажувачи во рамки на својот годишен извештај за работа.“

Член 11
По членот 15 се додава нов наслов и нов член 15-а кој гласи:
„Надзор над спроведувањето на законот

Член 15-а

Надзор над спроведувањето на одредбите на овој закон врши Министерството за правда.“

Член 12

Членот 28 се брише.
Член  13
Се овластува Законодавно-правната комисија на Собранието на Република Македонија да утврди пречистен текст на Законот за заштита на укажувачи.
Член 14
Овој закон влегува во сила осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ - ЗАКОНОТ


I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Улогата, функцијата и значењето на воведувањето на системот на заштитено пријавување, укажувачот и неговата заштита, од аспект на спречување на незаконито и друго недозволиво постапување со кое се загрозува или повредува јавниот интерес, се од особено значење за остварувањето на темелните вредности на уставниот поредок на Република Македонија. За таа цел, потребно е јакнење на нормативните, институционалните и личните капацитети.

Предлогот за донесување на Законот за изменување и дополнување на Законот за заштита на укажувачи содржи одредби со кои се унапредува системот за заштитено пријавување во согласност со релевантни меѓународни препораки
, а исто така се врши техничко подобрување и внатрешно усогласување на одредбите од Законот. 


Предложениот закон содржи 14 члена.

Со членот 1 од предложениот закон се врши дополнување на членот 1 од Законот за заштита на укажувачи во кој е утврден предметот што се уредува со Законот, а со цел негово прецизирање за да го рефлектира неговиот опфат на уредување на заштитеното пријавување кое се врши во јавниот и приватниот сектор заради заштита на јавниот интерес.
Со членот 2 се врши дополнување на постојниот член 2 од Законот, со цел утврдување дефиниции за поимите „институција“ и „правно лице“ кои се користат во Законот. 

Со предложените членови 3, 4 и 5 се врши соодветно изменување и дополнување на постојните членови 3, 4 и 5 од Законот, а со цел техничко подобрување и прецизирање на одредбите, од аспект на разликување помеѓу значењето на разумното сомневање и значењето на разумното уверување, како и разликување помеѓу значењето на анонимноста и значењето на доверливоста што се одразува и во можноста за нивно гарантирање.

Со предложениот член 6 целосно се менува постојниот член 6 од Законот, согласно клучната препорака на Венецијанска комисија дадена со Мислењето бр. 829/2015 од 15.03.2016 година.

Со членот 7 се дополнува постојниот член 7 од Законот, така што утврдено е „општо правило“ (и за судот) кое се однесува на откривањето односно овозможувањето откривање на идентитетот на укажувачот (забрана доколку не е обезбедена согласност од укажувачот, освен со одлука на судот кога е тоа неопходно потребно за водење на постапка пред надлежен орган).

Со членот 8 се дополнува одредбата од постојниот член 8 од Законот која утврдува заштита на укажувачот од било каков вид на кршење на право или преземање  или опасност од штетно дејствие против него заради извршено заштитено пријавување.

Со предложениот член 9 се врши техничко прецизирање на одредбите од постојниот член 10 од Законот кои се однесуваат на барањата кои укажувачот може со тужба да ги истакне пред суд.

Со предложените членови 10 и 11,  соодветно се менува постојниот член 15 и се додава нов член 15-а, со што се утврдува една институција која ќе врши надзор над спроведување на одредбите од Законот за заштита на укажувачи и се утврдува јавност на годишниот извештај за примени пријави од укажувачи со тоа што за примените пријави ќе се известува во рамки на годишниот извештај за работата на Државната комисија за спречување на коруцпијата кој се доставуваат до Собранието на Република Македонија.

Со предложениот член 12 се брише постојниот член 28 од Законот, поради тоа што упатува на непостоечка одредба.  
Со членот 13 се овластува Законодавно-правната комисија на Собранието на Република Македонија да утврди пречистен текст на Законот за заштита на укажувачи, а членот 14 утврдува рок за влегување во сила на предложениот Закон.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со Предлог - законот се врши реализација на обврските од НПАА, Планот 3-6-9 и Годишната програма за работа на Владата на Република Македонија за 2017 година.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со предложениот закон ќе се доуредат одредбите со кои се уредува заштитеното јавно пријавување (предвид член 10 од Европската конвенција за човекови права и препораките на Венецијанската комисија, дадени со мислењето број 829/2015 од 15.03.2016 година), и ќе се надмине непрецизноста и внатрешната терминолошка неусогласеност помеѓу одредени одредби од Законот за заштита на укажувачи (предвид анализата на Работната група и препораките на Венецијанска комисија, дадени со мислењето број 829/2015 од 15.03.2016 година), со што ќе се олесни остварувањето на неговата цел: воспоставување систем на заштитено пријавување и заштита на укажувачи во согласност со меѓународните стандарди.

Измените на Законот за заштита на укажувачи во таа насока ќе бидат забележани од страна на меѓународните организации и инстититуции како постигнат напредок на Република Македонија во областа Интегритет во јавниот и приватниот сектор.

Одредби кои се менуваат:

Цел на законот

Член 1

Со овој закон се уредуваат заштитеното пријавување, правата на укажувачите, како и постапувањето и должностите на институциите, односно правните лица во врска со заштитено пријавување и обезбедувањето заштита на укажувачите.

Значење на изразите

Член 2

(1) Заштитено пријавување во смисла на овој закон е пријавување со кое согласно со овој закон се пренесува разумно сомневање или сознание дека е извршено, се извршува или е веројатно дека ќе се изврши казниво или друго незаконито или недозволиво постапување со кое се повредува или загрозува јавниот интерес.

(2) Укажувач во смисла на овој закон е лице од категориите утврдени со ставот (3) на овој член кое со добра намера врши заштитено пријавување согласно со овој закон.

(3) Категории на лица кои согласно со овој закон можат да се јават во својство на укажувачи се:

- лицe коe има засновано работен однос на неопределено или определено време воинституцијата, односно правното лице за каде пријавува;

- кандидат за вработување, кандидат за волонтер или практикант во институцијатаодносно правното лице за каде пријавува;

- лице кое е или било волонтер или практикант во институцијата, односно правнотолице за каде пријавува;

- лице кое по било кој основ е или било ангажирано за извршување на работа од

институцијата, односно правното лице за каде пријавува;

- лице кои по било кој основ е или било во деловен однос или друг однос на соработкасо институцијата, односно правното лице за каде пријавува;

- лице кое користи или користело услуги во институцијата, односно правното лице војавниот и приватниот сектор за каде пријавува.

(4) Под поимот јавен интерес во смисла на овој закон се подразбира заштита наосновните слободи и права на човекот и граѓанинот признати со меѓународното право и утврдени со Уставот на Република Македонија, спречување на ризиците за здравјето, одбраната и безбедноста, заштита на животната средина и на природата, заштита на сопственоста и на слободата на пазарот и претприемништвото, владеење на правото и спречување на криминалот и корупцијата.

(5) Под поимот блиско лице се подразбираат брачниот и вонбрачниот другар, роднините по крв во права линија, роднините во странична линија заклучно до трет степен, како и роднините по сватовство заклучно до втор степен, посвоеник и посвоител и друго лице кое заштитеното лице го смета за блиско лице и за кое се бара да биде заштитено согласно со одредбите од членовите 8 и 9 од овој закон.

Заштитено пријавување

Член 3

(1) Заштитено пријавување се врши како заштитено внатрешно пријавување, заштитено надворешно пријавување или заштитено јавно пријавување, согласно со членовите 4, 5 и 6 од овој закон, со добра намера и со разумно сомневање во вистинитостата на информациите во содржината на пријавата во времето на пријавувањето.

(2) Укажувачот не е должен да ја докажува добрата намера и вистинитоста на пријавувањето од ставот (1) на овој член.

(3) На укажувачот му се обезбедува заштита согласно со закон и му се гарантира анонимност и доверливост до степен и до момент до кои тој тоа го бара.

(4) Правото на анонимност на укажувачот може да се ограничи со судска одлука за која без одлагање се известува укажувачот.

Заштитено внатрешно пријавување

Член 4

(1) Заштитено пријавување укажувачот врши во институцијата, односно правното лице, за каде има сомневање или сознание дека е извршено, се врши или ќе се изврши казниво дело, или друго незаконито или недозволиво постапување со кое се повредува или загрозува јавниот интерес (во натамошниот текст: заштитено внатрешното пријавување).

(2) Заштитено внатрешното пријавување укажувачот врши на начин усно на записник или во писмена форма до лице овластено од раководното лице во институцијата, односно правното лице за каде пријавува (во натамошниот текст: овластено лице за прием на пријави од укажувачи).

(3) Во институцијата, односно правното лице каде нема овластено лице за прием на пријави од укажувачи, заштитено внатрешното пријавување се врши до раководното лице на институцијата, односно правното лице на начин односно во форма утврдена со ставот (2) на овој член.

(4) Овластеното лице за прием на пријави од укажувачи, односно раководното лице во институцијата, односно правното лице од ставот (3) на овој член, е должно:

- да постапува по пријавувањето од ставот (1) на овој член со почитување на процедурите утврдени со актот за внатрешно пријавување;

- да ги заштитат личните податоци на укажувачот, односно податоците кои можат да го откријат идентитетот на укажувачот кој бара да биде анонимен или пријавува доверливо, согласно со прописите за заштита на личните податоци;

- да го информира укажувачот кој е познат за преземените мерки во врска со пријавата без одлагање, а најдоцна во рок од 15 дена од денот на приемот на пријавата.

(5) Заштитеното внатрешно пријавување во институциите во јавниот сектор се уредува со акт што на предлог на Државната комисија за спречување на корупцијата го донесува министерот за правда.

(6) Заштитеното внатрешното пријавување во приватниот сектор се уредува совнатрешен акт на правното лице со најмалку 10 вработени лица.

(7) Внатрешните акти од ставовите (5) и (6) на овој член се објавуваат и на друг начин, се прават јавно достапни до сите вработени во институцијата, односно правното лице.

(8) Насоки за донесување на внатрешните акти од ставот (6) на овој член, донесува министерот за правда.

Заштитено надворешно пријавување

Член 5

(1) Заштитено пријавување укажувачот може да врши и со пријавување до Министерството за внатрешни работи, надлежното јавно обвинителство, Државната комисија за спречување на корупцијата, Народниот правобранител на Република Македонија или други надлежни институции, односно правни лица, доколку:

- пријавувањето од членот 4 на овој закон е непосредно или посредно насочено против раководното лице во институцијата, односно правното лице каде пријавува или

- укажувачот во врска со пријавувањето не добие информација за преземени мерки во рокот утврден во членот 4 став (4) алиенеја 3 од овој закон или

- не се преземени мерки или укажувачот не е задоволен од постапувањето или се

сомнева дека нема да се преземат мерки или дека пријавувањето од членот 4 став (1) од овој закон ќе предизвика штетни последници по него или по негово блиско лице (во натамошниот текст: заштитено надворешно пријавување).

(2) Заштитено надворешно пријавување укажувачот врши усно на записник или писмено до овластено лице, односно раководно лице во институцијата односно правното лице каде пријавува.

(3) Органите, институциите односно правните лица до кои укажувачот извршил заштитено надворешно пријавување се должни во рамките на своите надлежности да постапат по пријавата од ставот (1) на овој член, да ги заштитат личните податоци на укажувачот, односно податоците кои можат да го откријат идентитетот на укажувачот кој бара да биде анонимен или пријавува доверливо, согласно со прописите за заштита на личните податоци, а за преземените мерки да го информираат укажувачот без одлагање, а најдоцна во рок од 15 дена од денот на приемот на пријавата.

(4) Заштитеното надворешното пријавување се уредува со акт што го донесува министерот за правда.

(5) Ако органот на кого е доставена информацијата не е надлежен да постапува во врска со пријавувањето ќе ја проследи информацијата до надлежен орган во рок од осум дена од денот на приемот и за тоа истовремено ќе го извести пријавувачот.

(6) Надлежниот орган од ставот (5) на овој член е должен да ги применува мерките за заштита кои на пријавувачот му ги обезбедил органот на кого му е отстапено известувањето.

(7) Овластениот орган е должен на барање на пријавувачот да му даде известување за текот и дејствијата кои се преземени во постапката, како и да му озвозможи на пријавувачот да изврши увид во списите на предметите, согласно со законот.

(8) Овластениот орган е должен, по завршувањето на постапката да го извести пријавувачот за исходот на постапката од ставот (1) на овој член, согласно со законот.

Заштитено јавно пријавување

Член 6

(1) Заштитено јавно пријавување укажувачот може да врши со правење јавно достапни информации во врска со сознание дека е извршено, се извршува или е веројатно дека ќе се изврши казниво дело со кое се повредува или загрозува животот на укажувачот и нему блиско лице, здравјето на луѓето, безбедноста, животната средина, штети од големи размери, односно ако постои непосредна опасност од уништување на докази.

(2) Укажувач кој ќе изврши пријавување со правење јавно достапни информации спротивно на овој член и без претходно пријавување до овластено лице за прием на пријави од укажувачи, односно до надлежна институција согласно со членовите 4, 5 и 6 став (1) од овој закон, нема право на заштитата која се обезбедува согласно со членовите 8, 9 и 10 од овој закон.

(3) Укажувач кој врши заштитено јавно пријавување согласно со овој закон со правење јавно достапни информации е должен да ја почитува презумцијата на невиност на пријавениот, правото на заштита на личните податоци на пријавениот, како и да не го загрозува водењето на судската постапка.

Заштита на податоците и идентитетот

на укажувачот

Член 7

(1) Се забранува откривање или овозможување откривање на идентитет на укажувач, освен кога тоа се бара со судска одлука.

(2) Овластеното лице за прием на пријави од укажувачи е должно да ги заштити податоците за пријавувачот, односно податоците врз основа на кои може да се открие идентитетот на пријавувачот, освен ако пријавувачот се согласи на откривање на тие податоци, а во согласност со закон со кој се уредува заштитата на личните податоци.

(3) Секое лице кое ќе ги дознае податоците од ставот (1) на овој член е должно да ги штити тие податоци.

(4) Овластеното лице за прием на пријави од укажувачи е должно во текот на примањето на информациите да го извести пријавувачот дека неговиот идентитет може да биде откриен на надлежниот орган, ако доколку без откривање на идентитетот не би било можно да се постапува пред тие органи, како и да го извести за мерките за заштита на учесникот во кривичната постапка.

(5) Ако во текот на постапката е неопходно да се открие идентитетот на пријавувачот, овластеното лице за прием на пријави од укажувачи е должно за тоа да го извести пријавувачот, пред откривањето на идентитетот.

(6) Податоците од ставот (1) на овој член не смеат да се откријат на лицето за кое се укажува во информацијата.

Обезбедување заштита на укажувачот

Член 8

(1) На укажувачот и на нему блиско лице им се обезбедува заштита од било каков вид на повреда на право или штетно дејствие или опасност од настапување на штетни дејствија заради извршеното заштитено внатрешно и надворешно пријавување или заштитено јавно пријавување.

(2) Заштитата од ставот (1) на овој член се обезбедува од страна на институцијата, односно правното лице каде е извршено пријавување со преземање дејствие да се спречи повреда на правата од работен однос или на кое било право и воздржување од дејствија со кои се повредува или загрозува било кое право на укажувачот заради извршеното пријавување.

(3) Доколку не е обезбедена заштитата од ставот (2) на овој член, укажувачот за ова пријавува во Државната комисија за спречување на корупцијата, Народниот правобранител на Република Македонија, Инспекцискиот совет, Министерството за внатрешни работи и до Јавното обвинителство на Република Македонија, кои по пријавата без одлагање постапуваат согласно со своите надлежности.

(4) Правото на заштитата од овој член се проширува да ги опфати и лицата кои ќе сторат веројатно дека оној кој е пријавен може да се сомнева дека извршилe пријавување против него.

Судска заштита

Член 10

(1) Укажувачот има право на судска заштита пред надлежен суд согласно со закон.

(2) Укажувачот може пред надлежен суд со тужба да побара:

- утврдување дека е преземено штетно дејствије или е повредено право заради укажување;

- забрана на вршење на штетно дејствие или повреда на право и повторување на штетно дејствие или повреда на право;

- поништување на акт со кое е извршено штетното дејтвие или повреда на право;

- отстранување на последиците од штетно дејствие или повреда на право;

- надоместок на материјална и нематеријална штета.

(3) Постапката по тужбата од ставот (2) на овој член е итна.

(4) Во постапката за судска заштита во врска со пријавувањето дозволена е ревизија.
Известување за примени пријави

од укажувачи

Член 15

(1) Овластените, односно раководните лица на институциите, односно правните лица во јавниот сектор до кои се пријавува согласно со членовите 4 и 5 од овој закон, се должни до Државната комисија за спречување на корупцијата да доставуваат полугодишни извештаи за примени пријави од укажувачи.

(2) Државната комисија за спречување на корупцијата и Министерството за правда се должни до Собранието на Република Македонија да достават посебни Годишни извештаи за примени пријави од укажувачи.

(3) Формата и содржината на полугодишните извештаи од ставот (1) на овој член се уредува со внатрешните акти од членовите 4 и 5 од овој закон.

Член 28

Министерот за правда ќе ги донесе насоките од членот 5 став (7) од овој закон во рок 60 дена од денот на влегувањето во сила на овој закон.

� Види Анекс 1: Извадоци од мислењето – Преглед на клучни забелешки и предлог одредби во одговор на забелешките. 


� Страница 17, параграф 1.


� Примарно Препораката за заштита на укажувачи, усвоена од Комитетот на министри на Совет на Европа на 30-ти април 2017 година (CM/Rec(2014)7) и препораките дадени од Венецијанската комисија со мислењето бр. 829/2015 од 15.03.2016 година.

